Christine Nyakamwe

Tel: 0788517454

Email: christinehoza@yahoo.com

Site: www.umuhozaministries.webs.com    
AGAKIZA SI IGIKINISHO ( Igicye cya makuminyabiri  na kane )    

Ntangiye kino kiganiro mbashimira ko mukunda gufata umwanya wanyu kugirango mutege  amatwi ibyo Imana iriho itubwira muri ino minsi ikomeye ibanziriza ukugaruka kw’Umwami  wacu Yesu-Kristo. Imana ni umubyeyi wacu udukunda kurusha ababyeyi batubyaye ndetse no  kurusha abana twabyaye.  Ni cyo gituma Imana itariho yihanganira na gato, kubona uburyo twebwe abana b’abantu tutariho twitaho ubugingo bwacu, ahubwo, tukaba, ubuzima bwo muri ino si ari bwo turi gushira imbere. Ni kuri izo mpamvu, kugirango hatazagira uwireguza kutaba yaramenye uko yabigenza ngo abone ubugingo buhoraho, Imana yo ubwayo, yihagurukiye kutwibwirira no kutwiyigishiriza, kugira ngo tutazatahukana amazero tukarimbuka. Nyamara, twige vuba na bwango tumenye, twigishe n’abandi, kuko  Imana ikomeza kumbwira ngo   mbabwire ngo : ‘’ Nimuhugukire ibye, abiyobagiza, n’abaninira iby’Imana baragowe. Abisubiyeho, bakava mu nzira impfunganye ijana abantu mu Bugingo buhoraho, bagasubira mu nzira yagutse ijana abantu mw’irimbukiro, ni bo benshi. Kandi tumenye ko  abakurura ibirenge, ko bazatahukana zero ‘’. Imana yongeye irasemerera ifite umubabaro  mwinshi n’uburakari bwinshi ngo : ‘’ Nimuve mu mikino n’imiteto, igihe mugezemo, si icyo gukina. Ni igihe cyo kwezwa, ni igihe cyo gusiganywa. Kandi, uzasiganywa neza ni we uzagororerwa. Hagiye gukora intwarane. Intwari zimaze kunanirwa zavuyemo, hasigaye intwarane.  Abasinziriye bakanguke babe maso bave mu bitotsi. Mukanguke mbone uko mbamurikira. Abantu barasinziriye ibitotsi byo kubica. (Kandi mumunye ko gusinzira mu buryo bw’Umwuka ko ari ukuba kure y’Imana). Abaryamye ni babyuke, ni bakanguke burenda guca. Abicaye nibahaguruke. Muve mu mihango, mwinjire mu Gakiza nyakuri.  Nimufate ibihe byo gusenga, ni mufate ibihe byo kunyegera. Mwiyinire mwisuzume. Abantu baracari ba mpemuke ndamuke. Ese murahemuka mwibaza ko musigaje kuramuka kangahe ? Akaga karaje, akaga kegereye abantu. ( Akaga, ni twe turi kukikururira kuko isi yimuye Imana yimika Satani, yubika Ijambo ry’Imana ariyo mategeko y’Imana, yimika amategeko ajanye n’irari ryayo) Ndabakunda nimwumve, ni cyo gituma nkomeza kuvuga. Ariko ngiye guceceka kuko ndavuga ntimwumva. Uzakora ibyo nshaka azagororerwa, ariko uzakomeza kwiyobora azahura n’akaga. Muvangure ibivanze. Unkorera ave mu bidatunganye.  

Ndiho neza umugeni aratashe byihuse. Ndiho ntambagira mw’isi yose nca imanzi ku bana banjye kugirango hatazagira uwo nibagirwa. Harabagiye gusigara mw’isi kandi bari kuri liste y’abazamuka kuko bibereye mu ntege nke . Muve mu ntege nke no mu gushidikanya, nimwambare imbaraga, igihe kiri bugufi. 

Harabantu bari gushakira Imana aho itazabonerwa. Mureke gushakira Imana mu Madini, mureke kuyishakira mu bana b’abantu, mureke kuyishakira mu bigirwamana no muri za Nyabingi. Aho hose si ho muzayibonera, muzayibonera muri Yesu-Kristo ari we Jambo ry’Imana. Ngo nidukomeze twambare imbaraga kuko igihe cyo guhemba no guhana kiri bugufi ‘’. 

Imana rero idufashe twese gutega amatwi Ijambo ryayo, idufashe no kurisobanukirwa, kandi idushoboze no kurishira mu bikorwa. Kuko, abariho bakerensa ibyo Imana iri kutubwira, ni bo ubwabo bari kwiciraho iteka. Ngo, nitumenye ko atari igihe  cyo kudamarara, nitwihute twitegure tutazajana umugayo cyangwa amadeni duheraniye Imana n’abantu, tugahusha ijuru “. Abantu bariho bafyinata ku by’Imana batariho bashakisha Agakiza nyakuri ngo bagashikire, si nzi nyimba bashira mu gaciro uko bazagomba kubabazwa kugirango babashe kwicungura Itorero rimaze kuzamuka. Abantu, sinzi uko tumeze. Turi kwanga gucungurwa n’ubuntu bw’Imana, none tuzabasha gupfa urupfu nk’urwo Yesu yapfiriye ku musalaba kugirango dukizwe n’amaraso yacu ? Cyangwa turi kwiyemeza kurimbuka tukazabana na Satani ? Umuntu wese natekereze, turacafite akanya gato ko kwisubiraho. Duhitemo kandi duhagarare ku guhitamo kwacu. Aho umuntu akorera ni ho azatura. Ibyaribyo byose, tumenye ko intabwirwa zizabwirwa n’uko amaso atukuye .   

Muri Yohana 12 : 44 – 48, Yesu ngo yakirije ijwi aravuga  ati : Unyizera, si jye aba yizeye, ahubwo, aba yizeye uwantumye. Numbonye, aba abonye uwantumye. Naje mw’isi ndi umucyo, kugirango unyizera wese ataguma mu mwijima. Ariko, umuntu niyumva amagambo yanjye ntayitondere, si jye umuciraho iteka, kuko ntazanywe no guciraho abari mw’isi ho iteka, ahubwo naje kubakiza. Unyanga ntiyemere amagambo yanjye, afite umuciraho iteka. Ijambo navuze, ni ryo rizamuciraho iteka ku munsi w’imperuka. Amen. N’ukuri, Ijambo ryose ryavuye mu kanwa k’Uwiteka Imana yacu, nitutaryitaho, ni ryo rizaducira urubanza ku munsi w’amateka. N’ubu, Imana iracatubwira kugirango hatazagira ugira icyo yireguza. 

Muri Ezekiyeri 30, muzayisomere yose. Ariko amagambo ngiye kubabwira ari muri kino gice, si ayo kubatera ubwoba nk’uko bamwe babivuga ngo  harabariho bavuga iterabwoba. Ntabwo ari iterabwoba, nukugirango hatazagira uwirarira ngo n’amahoro kandi atayahari. Nukugirango hatazagira abatungurwa ngo bonywe nk’uko ubutumwa bwa 2012 butubwira ko hariho abagiye kwonywa kuko basinziriye. Imana iriho idukangura, ngo nimukanguke muve mu bitotsi, umunsi w’Uwiteka, umunsi w’amateka y’Imana, uregereje. Imana iratuburira kuko idukunda nk’uko yavuze muri Amosi 3 : 7 iti : ‘’ Ni ukuri, Uwiteka Imana ntizagira icyo ikora, itabanje guhishurira abagaragu bayo b’abahanuzi ibihishwe byayo. ‘’. Tumenye ko Imana yahagurukiye gusoza ibyo yatubwiye byose. Twisubireho twakire umugisha w’Imana tureke kwakira umuvumo. 

Ijambo rero riri muri Ezekiyeri 30 riratubwira mu magambo make riti : Nimwumve uko Umwami Uwiteka avuga ati : ‘’ Nimuboroge uwo munsi uzabona ishyano. Kuko umunsi ugeze bugufi. Ni ukuri, umunsi w’Uwiteka uri hafi, uzaba umunsi w’ibicu, ube igihe cy’abanyamahanga. Abanyamahanga ari bo banyabyaha, bazajana n’abantu b’uruvange bose, abananiwe kwivangura n’abo badasangiye urugendo, abananiwe kwivangura n’ab’isi, abananiwe kwivangura n’ababayobya, abananiwe kwivangura mu ruvange rw’amadini, abo bose bazajanana n’inkozi z’ibibi zose, barimburanwe n’ibigirwamana byabo. Abahagarikiye abanyabyaha na bo bazagwa. Ndetse n’abafasha babo na bo bazagwa. Ba ntirumveho bazagwa, abiraye n’abiyobagiza na bo ntibazasigara. Abigize ba sindabibazwa, ba ntibindeba na bo bazagwa. Abiremeye ibihome, bibabuza kugera ku Mana na bo bazagwa. Ndetse na babereye abandi ibikuta bakababuza kugera ku Mana, bakitambika hagati y’Imana n’abandi bantu na bo bazabizira, bazabona ishyano. Urumva rero mu by’ukuri, tugomba kuba maso, kandi tukagendana ubwenge, hatagira abaduhendesha ubwenge bwabo ngo batuvangire dutakaze connexion n’Imana yacu, tukava mu nzira y’Agakiza. Abatari maso, umunsi w’Uwiteka ntibazawuva i mbere.     
Twibutsanye rero ko ari icyumweru cya makuminyabiri na kane  tuganira ku mfunguruzo eshatu zifungura ijuru arizo : Agakiza, amaraso ya Yesu - Kristo, imirimo. Twatangiriye ku rufunguruzo rwa mbere ari rwo Agakiza. Twavuze ko Agakiza ko ari Yesu, ko ari Ijambo ry’Imana. Tuvuga ko Agakiza kazanwe mw’isi n’Imana ko katazanywe n’umuntu n’umwe cyangwa idini na rimwe. Kazanywe na Data wa twese, Uwiteka, ni we waduhaye Umwana we w’ikinege ariwe Yesu- Kristo kugirango adukize.  

Twavuze ko kugirango dusobanukirwe neza Agakiza icyaricyo, tumenye n’ingene twakizwa, ndetse  n’ingene twagendera mu Gakiza, tuzakaganiraho twishura ku bibazo 7 bikurikira :

· Agakiza ni nde ? 

· Agakiza kazanwe na nde mw’isi ?

· Kubera iki Agakiza kaje mw’isi ?, katumariye iki ? 

· Dukizwa gute ? Dikizwa iki ?  

· Intambwe zo mu Gakiza ni izihe ? 

· Ese abadakijijwe ntabwo bazaja mw’Ijuru ? 

· Kubera iki hariho abantu badakizwa ? 

Ibibazo 4 bya mbere, tumaze kubiganiraho mu buryo burambuye. Ku kibazo cya gatanu kitubaza intambwe zo mu Gakiza izarizo, twavuze  ko kugirango dukizwe tumaramaze ko tugomba gukora intambwe 5 : Uguhitamo, ukwimuka, ugusezerana, uguhinduka, ugukora imirimo myiza. Intambwe 4 za mbere, twararangije kuziganiraho. Uno munsi turaganira ku ntambwe ya nyuma ari yo : Ugukora imirimo myiza 
GUKORA IMIRIMO MYIZA 
Iyo dutekereje kw’Ijambo gukorera Imana, twibaza byinshi . 
· Harabibaza bati, ko Imana ishoboye byose, ese ni ngombwa kuyikorera ? 

· Ese Imana ikenye iki twayikorera ? 

· Ese ni uwuhe mugambi twarangura ku bw’Imana muri ino si ? 

· Uwo mugambi twawurangura dukora iki ? 
Ibyo, ni ibibazo tugiye kugerageza kubaganirizaho kugirango dusobanukirwe. 

Imana ishoboye byose, ifite imbaraga nyinshi kandi Imana ntigwanirigwa. Ariko, Imana yaturemye mu buryo buhambaye, ituremana ubwenge, ituremana ubuhanga n’ubushobozi, ituremana amarangamutima,  kugirango tuzabe ab’umumaro muri ino si. Imana irema umuntu yaravuze ati :  Reka tureme umuntu mw’ishyushyo yacu, ase natwe. Twebwe turi utumana duto yiremeye. Kuba Imana yaraduhaye inshyingano, akaduha umurimo tugomba kurangura tuwurangurira Imana muri ino si, ni iby’igiciro cyinshi, kandi ni ku bw’urukundo adukunda, ku bwo agaciro aduha, ndetse n’icyizere adufitiye. 

Imana yaravuze iti : ‘’ Nzagendera muri bo, mvugire muri bo, nkorere muri bo. Bazambera abahungu n’abakobwa, nanjye nzababera Imana ‘’ .
Imana ku bw’Icyaha umwana w’umuntu yamukoreye, ntakibasha kumurebesha amaso ye. Yiyemeje kuduturamo akagendera muri twe. Ibaze urwo rukundo umubyeyi wacu adukunda uko rungana ? . 

Adamu na Eva mu gucumura kwabo, bemera amabwire ya Satani bakagambararira Imana, bakuye Imana ku ngoma. Bahitamo ko Satani ababera Umwami akabayobora. Basuzugura Imana barayirukana, barayimura bayivaho, bunga ubumwe na Satani kuko bemeye ko ibyo ababwiye ari byo byo, bita Imana umubeshi.  Umwana w’umuntu, ni we yakoze ibyo. Na none, umwana w’umuntu, ni we na none yagomba gukosora amakosa yakozwe n’ababyeyi bacu ba mbere. Imana, ku bw’urukundo yadukunze yasanze twebwe abantu  tutabyishoboza, dukeneye iyindi nkunga ivuye mw’Ijuru, atwoherereza Umwana we Yesu-Kristo, yigira umuntu, kugirango adukure ku ngoyi za Satani, atwanganishe na we, adukundanishe n’Imana, noneho twemere Imana nk’Umwami wacu, tube ariwe dusubira kwimika mu mitima yacu. Mu magambo make rero, Umwami Yesu yaje kudufasha kwirukana Satani mu mitima yacu, kugirango twimike Imana mu mitima yacu, noneho Ubwami bw’Imana buganze mu mitima yacu. Uko, ni ko kuzana Ubwami bw’Imana mw’isi. Isi igahora ikorerwamo ubushake bw’Imana ha gukorerwamo ubushake bwa Satani ari byo byaha byangwa n’Uwiteka.
Uwo murimo ni wo wavanye Yesu-Kristo mw’Ijuru. Ni na wo yasigiye abazamwemera bose bakamwizera, abo bose yahaye ubushobozi bwo guhinduka abana b’Imana, bakemera kuba  barumuna be. Ni twebwe rero bo kwirukana Satani muri ino si, tukayimikamo Imana Data wa twese wo mw’Ijuru. Kandi, kwirukana Satani si ukumutegekesha ururimi cyangwa kumukubita inkoni, ni ukureka ibibi akunda, tugakora ibyiza yanga. Ahakorerwa ibyiza Imana ishaka, hanukira Satani agaca yibwiriza akiruka. Ijambo ry’Imana ribitubwira neza riti : ‘’ Nuko rero, mugandukire Imana ariko murwanya Satani na we azabahunga’’ ( Yakobo 4 : 7) 

 Ni we ugomba kwibwiriza akaduhunga. Nuko,  iyo turi mu bushake bw’Imana, Satani acya yumva ko aho hantu atarahe akibwiriza atawurinze kumwirukana. Imana irashaka ko buri wese yinjira mu muhamagaro we, tugahindura isi, kandi nta kindi Imana idushakaho, atari ukuva muri kamere yo kwikunda tugakwiza hose urukundo. Urukundo, ni rwo rwirukana Satani mu bantu kuko ahari urukundo, nta cyaha kiharangwa. 
Muri 1 Abakorinto 13, Ijambo ry’Imana riratubwira riti : ‘’ Urukundo rurihangana rukagira neza. Urukundo ntirugira ishyari, urukundo ntirwirarira, ntirwihimbaza, ntirukora ibiteye isoni, ntirushaka ibyarwo, ntiruhutiraho, ntirutekereza ikibi ku bantu, ntirwishimira gukiranirwa kw’abandi ahubwo, rwishimira ukuri, rubabarira byose, rwizera byose, rwiringira byose, rwihanganira byose. Urukundo, ntabwo ruzashira. Guhanura kuzarangizwa no kuvuga izindi ndimi bizarangira, ndetse n’ubwenge buzakurwaho, ariko urukundo ntiruzashira Iteka ryose. ‘’

Lero, nk’uko  kwikunda ari yo nkomoko y’ibyaha byose, kandi kwikunda kukaba gukomoka kuri Satani se w’ibyaha, ni ko urukundo ari rwo soko y’ibyiza byose, kandi urukundo rukomoka ku Mana. Nyimba rero umurimo watuzanye muri ino si ari uwo kurwanya Satani kugirango Ubwami bw’Imana buganze muri ino si, tugomba kwuzuza isi urukundo. Tugakundana hagati yacu, tukabana amahoro kandi tugatabarana mu mibabaro yacu. 
Imana ngo yigeze ibwira wa muvugabutumwa Joyce Mayer, iti : Kwirukana Satani, ntabwo ari ukwirirwa muta amaguru n’amaboko ngo toka Satani, ni ukugira urukundo. Nugira urukundo, umwanzi azaguhunga. Kuko nk’uko Ijambo ry’Imana ribitubwiye, ukunda ntakora ibyaha , kandi n’abo uzereka urukundo ubafitiye, nabo bazuzura urukundo, umwanzi abahunge kuko nabo bazava mu byaha.  

Akenshi, hari abantu bagira imyumvire mibi, bakumva umenga Imana ni yo iturekuriraho Satani. Imana, si yo iturekuriraho Satani, ahubwo, ni twe tuyirekuriraho. 

Nabaha ubuhamya bw’ingene Imana yabinsobanuriye, kuko numva nanjye ariko bimeze. Ijoro rimwe, narabyutse ndasenga, mbwira Imana nti twebwe abana b’abantu turarushe kandi nta kindi kituruhije atari Satani. None wadutabaye koko ukayidukuraho. Ko uyirusha imbaraga, kuki uyireka ikadukandamiza ikatujujubya, ikatubuza amahoro ? Imana ntiyatebye kunyishura. Nasubiye kuryama bugiye guca, hamwe agatotsi kamfashe, nca mbona mfite mu kuboko kw’i buryo igifunguruzo kinini cyane, nka biriya byafungura amashengero ya kera. Imana yashaka kumbwira iti : Ni mwebwe mufite urufunguruzo rwo kwirukana Satani. Ni umurimo wacu rero wo kwirukana Satani, tugasenya ibyo yubatse mu mitima yacu, tukamaraho imirimo ye, tukimika Imana. 
Urumva, uwo ni wo mugambi w’Imana muri ino si, kandi na twe, nyimba turi abana b’Imana koko uwo ni wo mugambi wacu dusangiye n’Imana wo gusubiza ku ngoma Data, tukirukana Satani. Tugakundana na Data, tukangana na Satani, tugafasha n’abandi kubigeraho. 
Izo nshingano, Imana yaziduhaye muri aya magambo dusoma muri Yeremiya 30 : 28, aho atubwira ati : ‘’ Nuko, uko nabahanzeho amaso, kugirango ndandure, nsenye, nubike, ndimbure, mbabaze, ni ko nzabahangaho amaso kugira ngo nubake kandi ntere. Ni ko Uwiteka avuga ‘’.  Urumva rero twari dukwiye gushira mu gaciro, tukumva neza kandi tugategera inshingano yacu muri ino si. Imana iratubwira iti : Mbahanzeho amaso. Imana ari we Data, Umubyeyi wacu, adutezeho byinshi kugirango Izina rye ryubahwe, Ubwami bwe buganze muri ino si, kandi ubushake bwe bukorwe mw’isi nk’uko bukorwa mw’Ijuru. 
Uwo mugambi, Imana yawuduhishuriye Adamu na Eva bakimara gucumura, ni ho yabwiye inzoka ati : ‘’ Nzashyira urwango hagati yawe n’uyu mugore, no hagati y’urubyaro rwawe n’urwe. Ruzagukomeretsa umutwe, na we uzarukomeretsa agatsinsino ‘’. ( Itangiriro 3 : 15 ) 

Muri iri Jambo ry’Imana yivugiye, biragaragara ko, kutwanganisha na Satani, tukikundanira na we, ni yo ntego ye yo kuva umunsi, isaha n’isegonda Umwama w’umuntu yikuye ku Muremyi we. Iyo rero umaze kubigeraho wewe, ukanga Satani, ukamwikuraho, ukamutera umugongo, ugakunda Imana ukayiyegurira, uba usigaye nawe ufite inshyingano yo gufasha abandi kumera nka we. Ngo incuti ikugeza ku yindi. Natwe, kuva twarahindutse incuti z’Imana, tugomba kugarurira benshi Imana yacu, tukayunga n’abandi. 

Nuko rero, iyo umaze kwizera Imana, ukarokoka, ugomba kwimika Imana mu mutima wawe, ukemera kuyoborwa n’ijambo ry’Imana, ukemera ko rikuyobora mu miterere yawe, mu mitekerereze yawe, ndetse no mu mikorere yawe. Uko, ni ko kwimura Satani ukimika Imana. Usigara ukora ibitandukanye n’ibyo wakoraga kera. Ugomba gushira mu bikorwa ukwizera kwawe. Ugashira mu ngiro ibyo Ijambo ry’Imana rikubwira. Ugomba gushira mu bikorwa ibyo wamenye.  Ni cyo gituma gukora imirimo myiza tuyifata nk’intambwe yo mu Gakiza, kuko ni itegeko ry’abizera bose. Tugomba gukorera Imana. Imirimo dukorera Imana, ni yo igaragaza ko tuzi Imana kandi ko dukunda Imana, noneho abantu bakabasha kumenya Imana ku bwacu, kandi bakabasha guhimbaza no kugarukira Imana ku bwacu. 
None se umenye ukicecekera ntugaragarize abandi icyo wamenye ugishira mu ngiro, urumva byaba bikumariye iki ? Cyangwa urumva Imana n’abandi bantu bo byaba bibamariye iki ?  Ijambo ry’Imana riri mu rwandiko rwanditswe na yakobo 1 : 22- 25, riratubwira neza ko tugomba gushira mu ngiro ibyo twizera, n’ukuvuga, ibyo Ijambo ry’Imana ritubwira byose. Iryo Jambo riratubwira riti : ‘’ Mujye mukora iby’iryo Jambo, atari ugupfa kuryumva gusa mwishuka, kuko uwumva Ijambo gusa ntakore ibyaryo, ameze nk’umuntu urebeye mu maso he mu ndorerwamo. Amaze kwireba akagenda. Uwo mwanya akibagirwa uko asa. Ariko, uwitegereza mu mategeko atunganye rwose atera umudendezo, agakomeza kugira umwete wayo, atari uwumva gusa akibagirwa ahubwo ari uyumvira, ni we uzahabwa umugisha mu byo akora ‘’. 
Imana, nta n’impamvu yo kuguhamagara yaba afite abona nta n’icyo uzamumarira. Agakiza kacu rero, gafatanije n’umuhamagaro kuko hari impano Imana yadushizemo, kugirango tubere abandi umusemburo wo gukizwa kwabo. Umuntu wese yakijijwe, ni Umwana wo mu Bwami bw’Imana, agomba rero kwima ingoma ya se, kandi kwima ingoma ya Data,  ni ugukorera abandi.  ‘’Tugomba kumenya ko gukorera Imana ko ari ugukorera abandi bantu nka twe.  Kandi kubakorera, ni ukubafasha kugera ku mugambi Imana ibafiteho. Bakagera ku ntego yo kwirukana Satani mu buzima bwabo, bakimika Imana. Bagakundana n’Imana, bakangana na Satani. Iyo, ni yo ntego buri wese asangiye n’Imana. 
Harageze ko twitaho imirimo ya Data. Birakabije kubona Imana ishakisha abo ikoresha ikababura. Igatembera umujyi wose ikabura uwo yatuma kuko bose bafite imirimo myinshi yo mw ‘isi yarabafatiriye. Urukundo ukunda Imana, ni cyo gipimo cyo kwemera kwawe. Kandi urukundo ukunda Imana rugaragarira mu byo umukorera. Wabwira gute Imana ngo urayikunda utababajwe n’ibimubabaje ngo ubikemure wibereye mu bindi. Wavuga gute ngo ukunda Imana utayitayeho, ibye atacyo bikubwiye. Wavuga gute ko ukunda Imana utababajwe n’ubugingo bwa bene So, kuko, ubugingo bwa twese, ni bwo bubabaje Imana imbere ya byose. Urukundo si amagambo, ni imirimo, ni imibereho, ni ukuberaho Imana n’abandi bantu. Imana ntabwo icitaye ku bigambo tuyibwira byo kuyibesha. Tumenye neza ko itabeshwa. Icyo ushira imbere mu buzima bwawe, ni cyo uba ukunda. Urumva rero ko Imana itazabana n’abatayikunda. Nyimba udakorera Imana, ukishinga gusa gutwarwa n’iby’isi, uriho uranyuranya na yo. Nyimba unyuranya n’Imana mw’isi, ntabwo muzahurira mw’ijuru. Ni cyo gituma na none, imirimo myiza ari rumwe mu mpfunguruzo zipfungura ijuru. Nja nkunda kubwira abantu nti : ‘’Nutahurira n’Imana mw’isi, ntabwo muzahurira mw’Ijuru ‘’. 
Gukorera Imana ni ubuzima bwa buri munsi. Umuntu wese yitwa ko yakijijwe, yitwa ko yahindutse icyaremwe gishya, agomba kuzana impinduka nziza aho ari hose. Agomba ahari hose gusenyera Satani akubakira Imana. Akabuza gukora kwa Satani, ahubwo agatuma Imana ikora yisanzuye mu mitima y’abo muri kumwe bose. 
Umukizwa, ni umuntu azana mu muryango we, mu mirimo akora, mu baturanyi, mu gihugu cye, ibisubizo biturutse  ku Mana ku bibazo bihari, ha kuzana ibisubizo biturutse kuri Satani. Uwo ni umuntu aba afite ubwenge bw’Imana. Ni cyo gituma mu byo akora byose, akorera mu bushake bw’Imana. Mu by’ukuri, aba yarahaye Imana ubuzima bwe, aba yarahaye Imana urubuga rwo gukorera muri we. Akamutekerereza akamukoresha. Uko, ni ko gukorera Imana, ni ukwemera Imana ikagukoresha. Nyimba uri umucuruzi, ugomba kuzana impinduka mu bucuruzi yo gukorera mu mucyo. Nyimba uri umutegetsi, ugomba kuzana impinduka yo kwubaha abaturage, yo kubitaho no kubakorera n’umutima wuzuye urukundo no kwicisha bugufi. Ugomba kurwanya ruswa, ukarwanya ingeso yo kwikubiraho n’ibindi. Ugomba gukumira imikorere ya Satani mu gihugu cyawe, mu gukumira icyaha, ibyo ukora byose ukabikorana umwete n’urukundo.  Ni cyo gituma numva ko gukizwa bitagomba kubuza abantu kwinjira muri Politique y’igihugu, no gufata imyanya y’ubutegetsi. Ahubwo, tugomba kubiharanira, kugirango ino si dutuyemo ibonekemo impinduka nziza, dutume ibihugu byacu, byubukurura Ijambo ry’Imana ribe ari ryo rigenga amategeko yacu. Noneho Ijambo ry’Imana ribe ari ryo tegeko nshinga rigenga ibihugu byose. Tugomba kwambura isi Satani. Ni twe Imana yayihayeho umurage. Satani ayidutwarana uburyarya. None ko twamenye ukuri, turi mu biki kandi, dutegereje iki kugirango tuyirukane burundu ? ‘’Umwami Yesu yaduhinduriye kuba abami n’abatambyi, Ijambo ry’Imana riranavuga riti : Kandi bazima isi ( Ibyahishuwe 5 : 10 )’’  Yaduhinduriye gutegeka ino si tuyitegekesha ubwenge bw’Imana, kandi dukorera abandi, tubatambira imbere y’Imana. 
Isi ikeneye abategetsi bubaha Imana bategekesha amategeko y’Imana arikwo kuri kwonyene. Isi ikeneye abana b’Imana ngo babe aribo bategeka isi yaremye. Ni ho tuzabona amahoro n’iterambere rirambye. Kandi, twibutsanye ko abana b’Imana barangwa no kuba kamere mbi y’icyaha cyo kwikunda yarabavuyemo, bakaba basigaye buzuye urukundo, bakaba kandi barangwa n’amahoro yo mu mitima yabo, aturuka ku kwizera Imana kubonerwa muri Yesu-Kristo ari we Jambo ry’Imana. Ariko ibyo duhura nabyo muri ino si, intambara n’imibabaro y’uburyo bwinshi tubona, ubukene, amacakubiri n’ivangura ryamunze ibihugu byinshi, bituruka ku kwikunda no kubeshana bikiri cyane cyane mu buyobozi butandukanye bw’iyi si dutuyemo. Urumva rero nyimba ino si ikiyoborwa no kwikunda gufatanije n’ibinyoma, iracyayoborwa n’umwanzi. Abana b’Imana bakwiye guhaguruka bagategekesha ino si urukundo, ukuri  no kwizera mu Mana. Umwami Yesu yaje mw’isi yuzuye Ubuntu n’Ukuri nk’uko tubisoma muri Yohana 1 : 14, ibyo, ni byo yadutegekesheje, nk’Umwami w’abami, nk’Umutware w’abatware. Ntabwo yaje adutegekesha igitugu. Imana irashaka ko abategetsi b’ino si ko nabo bategekesha Ubuntu n’Ukuri.  
Umukizwa nyakuri agomba gushakisha kuzana impinduka nziza mu muryango we. Umuryango we ukarangwamo amahoro, urukundo, kwubahana  no kwumvikana bisesuye. Umuntu ukijijwe, yaba umubyeyi, yaba umwana, agomba gutuma umuryango we uhinduka Ijuru ryo mw’isi. Ijuru, tumenye kandi ko ari ahakorerwa ubushake bw’Imana. Umuntu wakijijwe, yaba umugaragu cyangwa umutegetsi, agomba kubigaragarisha imyitwarire n’imyifatire ye, uko ni ko gukorera Imana gukwiriye. Ntabwo tugomba kwitiranya gukorera Imana no gusengera abandi, kuvuga ubutumwa bw’Imana no gutanga gusa. Kuko hariho nabakora ibyo byose badakorera Imana ahubwo bikorera ku giti cyabo, kuko babishakamo indamu n’iby’ubahiro byabo bwite. Ego, hari koko ababikora bashakira Imana icyubahiro, ariko hari n’abandi bibereye mu nyungu zabo, hari ababikorera kwubaka amazina yabo no kwiyamamaza.  

Mu Befeso 6 : 1- 9 ,  Imana iratubwira ko abakorera Imana ko ari abubahiriza inshingano zabo, ibyo bakora byose bakabikorana urukundo bakunda abo bari kumwe . Ijambo ry’Imana riratubwira riti : ‘’ Bana, mujye mwumvira ababyeyi banyu mu Mwami wacu, kuko ari byo bibakwiriye. Wubahe so na nyoko. Iryo ni ryo tegeko rya mbere ririmo isezerano, kugirango ubone amahoro, uramire mw’isi. Namwe ba se, ntimugasharirire abana, ahubwo, mubarere mubahana mubigisha iby’Umwami wacu. Namwe mbata, muje mwumvira ba shobuja bo ku mubiri, nk’uko mwumvira Kristo, mububashye, muhinda umushyitsi kandi mutaryarya mu mitima yanyu. Ntimukabakorere bakibahagarikiye gusa, ngo mumere nk’abanezeza abantu, ahubwo, mumere nk’imbata za Kristo, mukore ibyo Imana ishaka mubikuye ku mutima. Mubakorere mubyishimiye nk’abakorera Umwami wacu, mutari nk’abakorera abantu. Kuko muzi ko umuntu wese iyo akoze ikintu cyiza azacyiturwa n’Umwami, n’aho yaba imbata cyangwa uw’umudendezo. Namwe ba Shebuja, abe ariko mugirira abagaragu banyu, mureke kubakangisha kuko muzi y’uko musangiye Shobuja uri mw’Ijuru utarobanura abantu ku butoni ‘’.      
Ababyeyi n’abana babo, bagomba kubana bakundana kandi bubahana. Kandi abagaragu na bashebuja na bo n’uko bagomba kubigenza. Ugomba gukorera umuntu umukunze, ni ho uzakorana umwete kandi ukamukorera neza uko abyipfuza. Nayo ahandi hoho n’umukorera kugirango umubone mo inyungu gusa ata rukundo umufitiye, uzasanga uriho umwangiririza ibintu, umusubize inyuma ha kumuteza imbere, no kumwiba umwibe, umuhombye. N’abakoresha, n’uko bagomba kumera. Bagomba gukoresha abakozi babo babakunze. Ntibagomba kubafata nk’ibikoko, cyangwa imashini zitaruha, bagomba kubafata nk’abantu bakabakunda kandi bakabubaha. 
Pawulo abwiirijwe n’Umwuka Wera w’Imana yaratugiriye inama ati : Ineza yanyu imenywe n’abantu bose,  Umwami wacu ari bugufi. Ibisigaye bene Data, iby’ukuri byose, ibiboneye byose, iby’igikundiro byose n’ibishimwa byose, nihaba hariho ingeso nziza kandi hakabaho ishimwe abe aribyo mwibwira. ( Abafilipi 4 : 5,8 ) .  

Umwana w’Imana Nyakuri, agomba rero aho ari hose, uko ari kose, agomba kurangwa n’urukundo, ibyo akora byose, akabikorana urukundo. Agakora ibyiza, akirinda ibibi. Ukwo, ni kwo kwubaka ubwami bw’Imana. Kuko nidukwiza urukundo aho turi hose, abantu bazahindukirira Imana ata n’icyo turinze kuvuga.  Kandi tumenye ko Ubwami bw’Imana ko ari imitima yacu. Kwagura Ubwami bw’Imana, ni ugufasha abandi bantu guhindukirira Imana. Ubwami bwose bukomezwa n’umubare w’ababugize. Gukomeza Ubwami bwa Data, ni wo murimo twahamagariwe, tugomba rero kuwurangura twera imbuto z’abera kugirango ineza yacu itere abatureba bose guhimbaza Imana, na bo bayigarukire, bayikunde kandi bayizere. Iyo, ni yo nshingano yacu.   
Hari abibaza ko gukorera Imana ko ari aby’abandi  ko bo bitabareba. Gukorera Imana ni ibya twese. Abahamagawe n’Umwami Imana bose bagahinduka abana b’Imana, bagomba gukorera Se wababyaye. Ni Mwana ki udakorera Se ?  

Umwami Yesu yabitubwiye muri aya magambo ati : ‘’ Si mwe mwantoranije, ahubwo ni njye wabatoranije kandi mbashiriraho kugirango mugende mwere imbuto, imbuto zanyu zigumeho’’. 

Rero, kwera imbuto tugakorera Imana, ntabwo ari ibyo gukora cyangwa kureka, ntugomba kubihitamo cyangwa ngo ureke kubihitamo, igihe cyose wamaze guhitamo Yesu, wahisemo no kumuyoboka, ukamwemerera akagukoresha, ahubwo akugenza uko ashaka. Ni we Mwami wawe, ni nawe mutware  wawe. Ni we ugomba kuberaho. Mu bwami ubwaribwo bwose nta kwishira ngo wizane. Ugomba kwumvira ugakora ibyo Umwami agushakaho. Ku ngoma ya cyami, uko zivugijwe ni ko zitambwa.  Bitabaye ibyo, umwami yakwirukana akaguca, akakuvana mu mubare w’abayoboke be, akakwirukana mu Bwami bwe ugahinduka inzererezi. 

Yohana umubatiza yabwiye Abafarisayo n’Abasadukayo bari baje ngo ababatirize kuko yari azi ko bari indyadya, arababwira ati : « Ndababatiriza, ariko, mwemere mwere imbuto z’abera, na yo ahandi hoho, mumenye ko igiti cyose kitera imbuto nziza kizacibwa, kijugunywe mu muriro ».   ( Matayo 3 : 7- 10 )
Twibuke Yesu avuma igiti cy’umutini icyo yakijijije. Yakijijije kutera imbuto. Ngo yarashonje, aracegera, ngo cyari gitohagiye, ariko kitagira akabuto na gatoyi. Ngo arangije arakivuma kiruma. Ni ko bizagendekera abakristo ata kintu Yesu yabakoresha ngo yigarurire imitima y’abantu. Umwami Yesu muri Yohana 15 : 1- 7  yaratwibwiriye ati : ‘’ Ndi umuzabibu w’ukuri, kandi Data ni nyirawo uwuhingira. Ishami ryose ryo muri njye ritera imbuto, arikuraho. Uguma muri njye nanjye nkaguma muri we, uwo ni we wera imbuto nyinshi. Umuntu utaguma muri njye ajugunywa hanze nk’ishami ryumye, maze bakayeterateranya bakayajugunya mu muriro agashya ‘’  Umuntu rero uri muri Yesu agaragazwa n’imbuto yera. Utera imbuto, nta Jambo ry’Imana aba arimo, nta n’iriba riri muri we, azajugunywa hanze atwikanywe n’inkozi z’ibibi zose. 
Umwami Yesu inzara n’inyota afite, ni ugutura mu mitima y’abantu yaremye. None, uriho ukora iki ngo imitima y’abantu imugarukire ?. Ko ari wo munezero we ? Uriho urakora iki ngo unezereze umukunzi wawe ? Yesu yaravuze ngo : ‘’ Nishimira mw’isi y’ Imana  yaremewe guturwamo, ibinezaneza byanjye byari ukubana n’abantu ‘’. ( Imigani 8 : 31 ). Imana rero irashaka ko uyitera ibinezaneza, ukayinezereza ku manywa na n’ijoro, mu byiza no mu makuba, mu nzara cyangwa mu gahimbo, ku zuba cyangwa mu mvura, mu ndwara cyangwa mu mbaraga, wapfushije cyangwa wagwaje ugakiza. Muri ibyo bihe byose, Imana irashaka ko imyitwarire yawe yatuma abantu bakubonamo Imana bigatuma abataramenya Imana bayimenya bakayihimbaza, bakayizera, mu kwipfuza gukizwa nka we.  Kuko na wa mutini yawuvumye atari n’igihe cyawo cyo  kwera. Tugomba rero kwera imbuto nziza mu bihe byose, aho turi hose.       

Imana ntabwo yananiwe gukiza abantu no kubabohora mu ngoyi za Satani, yabuze abo ikorana na bo. Iyo Imana ibona abantu benshi bayiyegurira by’ukuri bakemera gukorana na we no gukoreshwa na we, icyiza kiba cyaranesheje ikibi muri ino si.  
 Imana ni umunyembaraga kandi ashoboye byose. Ariko, Imana yatoranije kuba mu bantu, gukorana n’abantu no gukorera mu bantu. Ibyo biratangaje. 

Ni twe rero twamwambuye imbaraga, kuko  mu bihe byose, yakomeje kubura abamwiyegurira by’ukuri, abemera guhuza intego na we, ngo bamukorere bafite umutima ukunze, bafite umutima umenetse wuzuye urukundo. Imana yadutoranije tukiri mu nda ya ba mama, adutoraniriza kumubera abana nyakuri basangira na se byose, ariko abenshi twaranze gutoranywa kwacu. Ni cyo gituma Satani yiganje muri ino si, n’uko n’abitwa ngo barakijijwe, abenshi bigumiye mu busabane na Satani, ntibigeze bemera umuhamagaro wabo. Iyo urebye muri ino si, ubona abakozi b’Imana banyagara. Ariko ikibazo kihari nk’uko nabivuze mbere, abenshi bitwa abakozi b’Imana, ariko badakorana n’Imana. Abenshi bikorera  ku giti cyabo. Bihangiye umurimo, ni ba rwiyemeza mirimo kuko bafite izindi nyungu zabo badasangiye n’Imana. Nk’uko Ijambo ry’Imana riri muri 1 Timoteyo 6 : 5, ritubwira ko hariho abononekaye ubwenge bibwira ko kwubaha Imana ko  ari inzira yo kwibonera indamu. 

Iyi rero, ni impamvu ikomeye ituma n’Itorero ry’Imana, ata mpinduka nziza rizana mw’isi, ahubwo, riri kuyobya benshi. Ha kubafasha kuva mu byaha, riri kubatsimbatariza mu byaha. Imana, mu butumwa yampaye kubagezaho yarivugiye iti : ‘’ Satani yarinjiye mu rusengero rwanjye, ariko ntacyo mwakoze ngo muyirukane, mwarayihaye ikaze  murayigaburira’’
Imana rero, iri gushaka mu bana be,  imbuto yakoresha ngo arangure ibyo yagambiriye muri ino si, arikwo gusenya ubwami bwa Satani agakomeza Ingoma ye, akiza ubugingo bw’abo yiremeye.  Imana, harabo yagambiriye gukirisha imbuto uzera, none, ha kwera imbuto nziza weze indibu cyangwa wabaye ingumba.  Imana irashaka ko winjira mu migambi yayo, mukayisangira mukayirangura. Nyamara ikindi kibazo Imana ifite, abenshi biyita abana be, ariko batamukunda, barikunda, noneho bagashaka ko ari Imana yinjira mu migambi yabo, bakibonera ibyo bipfuza bo ubwabo. Barashaka gukoresha Imana hako Imana ibakoresha. Abantu, twarabuze ihero ry’imiti. Ibaze, twebwe, turashaka gufata Imana nk’igikoresho cyacu, hako tuba ibikoresho bye. 

Kandi, ntitukinubire umurimo w’Imana, tumenye ko gukorera Imana ko nta gihombo, kandi tumenye ko ari twe ba mbere  tubifitemo inyungu. Kuko ukorera Imana mu kuri akundwa n’Imana, kandi ukorera Imana mu kuri Imana iramwubahisha ikamwubahiriza, ukorera Imana by’ukuri, Imana izamubabarira ku munsi w’amakuba, kandi ukorera Imana by’ukuri azagira iherezo ryiza. Iherezo rye ni ukuzabana na Shebuja.  Muri Malaki 3 : 16-18, Uwiteka nyir’ingabo aravuga ati : ‘’ Abubaha Uwiteka bakita kw’izina rye, bazaba abanjye umunsi nzakoreraho, bazaba amatungo yanjye bwite, nzabababarira nk’uko umuntu ababarira umwana we umukorera ‘’ . 

Mu migani 22 : 4 , Ijambo ry’Imana rikongera rikatubwira riti : ‘’ Uwicisha bugufi akubaha Uwiteka, ingororano ye, ni ubukire, n’icyubahiro n’ubugingo.’’ 

Umwami Yesu na we aratwibwirira muri Yohana 12 : 26, ati : ‘’ Umuntu nankorera ankurikire, kuko aho ndi n’umugaragu wanjye ari ho azaba. Umuntu nankorera, Data azamuha icyubahiro’’. None dutegereje iki kugirango duhaguruke dukorere Imana ? 

Kandi tumenye ko Imana idukuriza mu murimo. Uko uyikorera, ni ko na we utere intambwe mu kuyishaka, mu kuyegera, kuko buri gihe, uhora ushakisha kumenya icyo igushakaho. Uhora uza imbere ye kugirango igutume, umenye icyo ukora. Iyo yaguhaye hoho umurimo wo  kuvuga ubutumwa bwiza, n’uwo kwigisha Ijambo rye, uko ukora, ni ko akwongerera ubumenyi, ni ko akwagura mu bye. Gukorera Imana, ni intambwe yo mu gakiza ituma dukura tukagera ku rugero rukwiriye rwo kuba abageni ba kristo. Mu murimo, Yesu arahadukosorera, akatwigisha akatugeza ku rugero ashaka. Mu murimo, ni ho ugiranira n’Imana ubusabane nyakuri kandi bwihariye. Kandi kwezwa kwacu gushitse, tukubonera mu murimo, kuko ni ho twigira kwitondera ibyo Imana yadutegekesheje Ijambo rye byose.  

Umirimo, ni wo murimbano tuzarimbana imbere y’Imana. Mu Byahishuwe 19 : 7, Ijambo ry’Imana riratubwira riti : Tunezerwe twishime, tuyihimbaze, kuko ubukwe bw’Umwana w’Intama busohoye, umugeni we akaba yiteguye, kandi ahawe kwambara umwenda w’igitare mwiza, urabagirana utanduye. (Uwo mwenda w’igitare mwiza, ni wo mirimo yo gukiranuka y’abera ). 
Nakwanzura mvuga ko gukorera Imana, biri mu mategeko y’Imana, kandi, ni imwe mu ntambwe zo mu Gakiza, ndetse, ni rumwe muri za mpfunguruzo eshatu zipfungura Ijuru. Gukorera Imana ni ubuzima bwa minsi yose. Gukorera Imana, twavuze ko ari ukuzana impinduka nziza aho uri hose. Ibyo ukora byose ukabikorana urukundo, kandi ugakorera mu mucyo, kandi ugakorana umwete. Uko tugomba kumenya umurimo Imana yadutoranirije, ndetse n’ingene tugomba kuwurangura, tuzabivugaho mu buryo burambuye, mu gitabo cyihariye kizavuga ku mirimo nka rumwe mu mpfunguruzo zipfungura Ijuru. 
 MUFASHANYE NI KO KUNKORERA GUKWIRIYE 
UWITEKA IMANA YACU  ARATUBWIYE ATI :

Igihe kiraje aho ubumwe bw’abakristo bugomba kugaragara muri ino si. Mugomba kubera abandi ibyitegererezo mu gukundana no mu gufashanya. Uwo nahaye ubukire bwo muri ino si nabutabaremo abandi. Ntacyo bimfashamo ko mutabara abantu mu bihe runaka, cyangwa se ngo mufashe abantu batabikeneye. Ku munsi w’urubanza, nzakubaza nyimba warampaye icyo kunywa, icyo kurya, kubera ko igihe cyose ufasha umukene, ni njyewe uba ugaburiye, kuko iyo ndeba ibyiza ukora, umutima wanjye urishima. Uko ni ko abana banjye bameze, babazwa n’amagorwa ari mw’isi, bakagerageza kuyatorera ibisubizo. Ku gikorwa cyiza cyose mukora, ndabongerera imigisha. Uwushaka gutanga wese abikuye ku mutima, ntacyo azabura. Bimariye iki kubaha ubukire bwo muri ino si ari ukugirango muhaze irari ryanyu ry’iby’isi. Mwisubireho mutange ibyo mbaha, kuko mw’i tangiriro  ya byose, byose ni ibyanjye, hama mukanga guha abana banjye ibyabo. Nyimba muvuga izina ryanjye, mukurikize  amategeko yanjye kandi mudacyogora. “Ukunde  mugenzi wawe nk’uko wikunda wewe nyene “. Ni ukuvuga ko ari ugukunda uwariwe wese, udatoranije  ukurikije ikigize umukristo cyangwa ngo utoranye abakristo gusa. Nufasha abakizwa gusa, abandi bazabona ubwiza n’icyubahiro cyanjye gute ? 
Ubu butumwa, ni ububahamagarira gukora imirimo myiza kuko nta mirimo myiza, ntacyo mumaze. Abantu barababara nkababarana nabo  kuko mbona ubukire abandi biharira bonyene bakikunda mu buryo budasanzwe nk’aho umenga bazabipfana. Ndi Imana, kandi ndababyiye ko ubuzima ni urukundo, kandi urukundo rugaragarira mu gutanga. Ku bantega amatwi, ni igihe cyo gukora kugirango ubwami bwanjye buze mw’isi, kugirango bose bamenye ko ndi muri buri muntu wo muri mwe. Nimwihane mwisubireho munyegere, nzabereka inzira. Uwo Satani yabohesheje ukwikunda no kutagira icyo arekura, ashakishe imbaraga zajye, nzamufungura ibiganza. Fasha abantu mu buryo bwose, mubafashe guhinduka no kugira imibereho myiza , umunezero n’amahoro  bibonerwa muri Yesu-Kristo. Ku bihebuye bihebye, mushakishe mu maso hanjye, mfite inzira nyinshi zo kubatabara. Ku bakiranutsi banjye bakorera mu bushake bwanjye, mumpindukirire, kugirango ndabahe ubwenge n’ubushishozi bwo kunkorera kugirango mube amatabaza y’ino si. Mukundane, kandi mwame mwiyeza, isi izajya munsi y’ibirenge byanyu. Ntimwihambire ku by’isi, ngo mushakishe inyungu zo mw’isi, nta zihari. Ni jye nyungu jyenyene kuko ni jye ubageza mu bugingo buhoraho, mu buruhukiro buhoraho, mu munezero w’iteka ryose. Mufashanye, mwame muterana ingabo mu bitugu kugirango  muhore muja i mbere, nanjye nzabakomeza buri munsi. Amen 

Yobu 30, Ibyahishuwe 21;9 , Zaburi 100, Umubwiriza 2; Matayo 7; 4;  1 Abakorinto 12; 23 , Yesaya 40;8 , Yakobo 4; 13-17 , 1 Petero 3, 8-17,  Ibyahishuwe 19,7 , Yakobo 1 et 2 . 

Turagushimiye Mana ku bw’imbabazi n’urukundo udukunda, ukicisha bugufi, ukaza kuvugana n’ubwoko bwawe.  Amen 
